
1. ზოგადი მიმოხილვა 

ანგარიშში წარმოდგენილია ინფორმაცია ერთის მხრივ, საქართველოსა და მეორეს მხრივ, 

ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს 

შორის ასოცირების შესახებ შეთანხმებისა და საქართველოსა და ევროკავშირს შორის 

ასოცირების დღის წესრიგის განხორციელების 2016 წლის ეროვნული სამოქმედო გეგმის 

შესრულების მიმდინარეობის შესახებ. წინამდებარე ანგარიში მოიცავს 2016 წლის პირველი 

იანვრიდან 2016 წლის პირველ ივლისამდე პერიოდს.1 

ასოცირების შესახებ შეთანხმებისა და ასოცირების დღის წესრიგის განხორციელების 2016 

წლის ეროვნული სამოქმედო გეგმა საქართველოს მთავრობის 2016 წლის 7 მარტის №382 

განკარგულებით დამტკიცდა.  

საქართველოსა და ევროკავშირს შორის ასოცირების შესახებ შეთანხმება 2016 წლის 1 

ივლისიდან სრულად შევიდა ძალაში. შესაბამისად, სრულად ამოქმედდა შეთანხმების 

შემდეგ სფეროებთან დაკავშირებული მუხლები: საგარეო და უსაფრთხოების პოლიტიკა, 

პერსონალურ მონაცემთა დაცვა, თანამშრომლობა მიგრაციის, თავშესაფრისა და საზღვრის 

მართვის სფეროებში, ორგანიზებული დანაშაულისა და კორუფციის წინააღმდეგ ბრძოლა, 

ფულის გათეთრება და ტერორიზმის დაფინანსება, საჯარო ფინანსების მართვა და 

ფინანსური კონტროლი, ტრანსპორტი, გარემოს დაცვა, კორპორაციული სამართალი, 

ბუღალტრული აღრიცხვა, აუდიტი და კორპორაციული მმართველობა, განათლება, 

ჯანდაცვა და ა. შ. 2016 წლის 1 ივლისიდან, ასევე ძალაშია შეთანხმების 2 დარჩენილი 

დანართი, რომლებიც ეხება განათლების და ახალგაზრდობის, ასევე, აუდიოვიზუალურ და 

მედიის სფეროებში თანამშრომლობას. 

2016 წლის იანვარ-ივნისში, ასოცირების შესახებ შეთანხმებისა და ასოცირების დღის 

წესრიგის განხორციელების ხელშეწყობისა და საქართველოს ევროკავშირში ინტეგრაციის 

პროცესის ეფექტიანი კოორდინაციის მიზნით, გაიმართა საქართველოს ევროკავშირში 

ინტეგრაციის კომისიის ერთი სხდომა.  

2016 წლის იანვარ-ივნისში, განხორციელდა მნიშვნელოვანი ღონისძიებები შემდეგი 

მიმართულებებით: მართლმსაჯულების სისტემის რეფორმა, სასჯელაღსრულება და 

პრობაცია, მიგრაციის მართვა, საჯარო სექტორის რეფორმა, სოფლის მეურნეობა, გარემოს 

დაცვა, ენერგეტიკა, კულტურა, განათლება, ვაჭრობა და ვაჭრობასთან დაკავშირებული 

საკითხები.  

2016 წლის იანვარ-ივნისში, ასოცირების შესახებ შეთანხმებისა და ასოცირების დღის 

წესრიგის ეფექტიანი განხორციელების  ხელშეწყობის მიზნით, საჯარო მოხელეებისათვის 

                                                           
1 წარმოდგენილი ინფორმაციის ნაწილი სცილდება საანგარიშო პერიოდს. 

ჩატარდა 300-ზე მეტი ტრენინგი და სემინარი. ასევე, გამოცდილების გაზიარების მიზნით, 

განხორციელდა სასწავლო ვიზიტები ევროკავშირის წევრ და კანდიდატ ქვეყნებში. 

2016 წლის იანვარ-ივნისში, საქართველოს კანონმდებლობის ევროკავშირის 

კანონმდებლობასთან აპროქსიმაციის მიზნით, საქართველოს პარლამენტის მიერ მიღებულია 

2 ახალი კანონი და 7 საკანონმდებლო ცვლილება. შესაბამისი საჯარო უწყებების მიერ 

შემუშავდა 9 კანონპროექტი და 10 საკანონმდებლო ცვლილება. საქართველოს მთავრობის 

მიერ დამტკიცდა 14 კანონქვემდებარე ნორმატიული აქტი. 

ასოცირების შესახებ შეთანხმებითა და ასოცირების დღის წესრიგით გათვალისწინებული 

ვალდებულებების შესრულების მიზნით განხორციელებეული რეფორმები ევროპული 

მხარის მიერ დადებითად  შეფასდა 2016 წლის 16 ივნისს გამართულ საქართველო-

ევროკავშირის ასოცირების კომიტეტის სხდომაზე. 

წარმატებით განახორციელდა სავიზო რეჟიმის ლიბერალიზაციის სამოქმედო გეგმით (VLAP) 

გათვალისწინებული ყველა რეფორმა. ამჟამად, ევროკომისიის საკანონმდებლო წინადადება 

№539/2001 რეგულაციაში ცვლილებების შეტანის შესახებ განიხილება ევროკავშირის საბჭოსა 

და ევროპარლამენტში. 

ასოცირების შესახებ შეთანხმებისა და ასოცირების დღის წესრიგის განხორციელების 

ეფექტიანი დაგეგმვისა და შესრულების მონიტორინგის გაუმჯობესების მიზნით, გაეროს 

განვითარების პროგრამის (UNDP) ფინანსური ხელშეწყობით მიმდინარეობს ელექტრონული 

პროგრამისა და შესაბამისი ინტერნეტ პორტალის შექმნა.  

საქართველოს მთავრობა აქტიურად თანამშრომლობს სამოქალაქო საზოგადოების 

წარმომადგენლებთან, რომლებიც ჩართულნი არიან ასოცირების შეთანხმებისა და 

ასოცირების დღის წესრიგის განხორციელების ეროვნული სამოქმედო გეგმის შემუშავებისა 

და მისი შესრულების მონიტორინგის პროცესში.  

2. პოლიტიკური დიალოგი და რეფორმა, თანამშრომლობა საგარეო და 

უსაფრთხოების პოლიტიკის სფეროში 

2.1 არჩევნები 

2016 წლის 10 ივნისს, საქართველოს პარლამენტმა მიიღო საარჩევნო კოდექსში 

საკანონმდებლო ცვლილებების პროექტი, რის შედეგად გაუქმდა გამონაკლისი 

შემთხვევებისთვის შექმნილი საარჩევნო უბნები. 

2016 წლის 8 ოქტომბერს დაგეგმილი საპარლამენტო არჩევნების მაქსიმალურად 

გამჭვირვალედ ჩატარების უზრუნველსაყოფად, არჩევნებზე დაკვირვების მიზნით, 

საქართველოში მოწვეულნი არიან  შესაბამისი საერთაშორისო ორგანიზაციები, მათ შორის: 

ეუთო-ს დემოკრატიული ინსტიტუტებისა და ადამიანის უფლებების ოფისი (ODIHR), ეუთო-

ს საპარლამენტო ასამბლეა, ევროპის საბჭოს საპარლამენტო ასამბლეა, ევროპის პარლამენტი 

და სხვა. 

2.2 მართლმსაჯულების სისტემის რეფორმა 

2016 წლის თებერვალში, იუსტიციის სამინისტროს სისხლის სამართლის უწყებათაშორისი 

საკოორდინაციო საბჭოს ფარგლებში, შემუშავდა მართლმსაჯულების სამოქმედო გეგმა 2016-

2020 წლებისთვის. დოკუმენტში ასახულია სასამართლო რეფორმის სახელმძღვანელო 

პრინციპები და სტრატეგიული მიმართულებები. ამასთან, იუსტიციის უმაღლესი საბჭოს 

2016 წლის 23 მაისის გადაწყვეტილებით, შეიქმნა მართლმსაჯულების სტრატეგიისა და 

სამოქმედო გეგმის კომიტეტი, რომლის მიზანია მართლმსაჯულების სტრატეგიისა და 

სამოქმედო გეგმის შემუშავების პროცესში ყველა დაინტერესებული მხარის (სხვადასხვა 

ინსტანციის მოსამართლეები, მართლმსაჯულების სფეროში ჩართული სახელმწიფო 

უწყებები, არასამთავრობო და საერთაშორისო ორგანიზაციები) ჩართულობის 

უზრუნველყოფა. 

2016 წლის 1 იანვრიდან, ამოქმედდა იუსტიციის უმაღლესი საბჭოს გადაწყვეტილება 

„არასრულწლოვანთა მართლმსაჯულებაში მოსამართლის სპეციალიზაციის სტანდარტის 

დამტკიცების შესახებ“.   

2016 წლის 1 თებერვალს, გამოიცა იუსტიციის მინისტრის ახალი №120 ბრძანება 

„არასრულწლოვნის მიმართ განრიდების/განრიდებისა და მედიაციის პროგრამის 

გამოყენების წესისა და მხარეებს შორის გასაფორმებელი ხელშეკრულების ძირითადი 

პირობების დამტკიცების შესახებ“, რომელიც სრულ შესაბამისობაშია არასრულწლოვანთა 

მართლმსაჯულების კოდექსთან. 



 

6 
 

საქართველოს იუსტიციის მინისტრის, საქართველოს შინაგან საქმეთა მინისტრისა და 

საქართველოს სასჯელაღსრულებისა და პრობაციის მინისტრის 2016 წლის 15 მარტის 

ერთობლივი №132/№95/№23 ბრძანებით დამტკიცდა არასრულწლოვანთა საპატიმრო 

სასჯელის ინდივიდუალური დაგეგმვისას ინდივიდუალური შეფასების ანგარიშის 

მომზადების მეთოდოლოგია, წესი და სტანდარტი. აღნიშნულის შესაბამისად, 

მოსამართლეებისთვის მზადდება არასრულწლოვანი ბრალდებულების თაობაზე 

სარეკომენდაციო ხასიათის ინდივიდუალური შეფასების ანგარიშები. არასრულწლოვანთა 

მართლმსაჯულების კოდექსის შესაბამისად, 2016 წლის 1 იანვრიდან  შინაპატიმრობა 

გამოიყენება არასრულწლოვან მსჯავრდებულთა მიმართ. დასკვნით ეტაპზეა 

საკანონმდებლო ცვლილებათა პაკეტზე მუშაობა, რომლის საფუძველზე შინაპატიმრობა 

ასევე დაინერგება სრულწლოვანი მსჯავრდებულებისთვის. 

საქართველოს სისხლის სამართლის კოდექსის ლიბერალიზაციის, მოსამართლის 

დისკრეციის გაზრდის, ნათელი და განჭვრეტადი სისხლის სამართლის ნორმების 

ჩამოყალიბების მიზნით, განახლდა  სისხლის სამართლის კოდექსის ცვლილებების პროექტი, 

რომელიც საქართველოს მთავრობას უახლოეს პერიოდში წარედგინება.   

ნაფიც მსაჯულთა სასამართლოს რეფორმირების მიზნით, მომზადდა საკანონმდებლო 

ცვლილებების პროექტი, რომელშიც გათვალისწინებული იქნა სახელმწიფო უწყებების, 

საერთაშორისო ორგანიზაციების, სახალხო დამცველისა და არასამთავრობო 

ორგანიზაციების რეკომენდაციები. აღნიშნული საკანონმდებლო ცვლილებების პროექტი, 

საქართველოს პარლამენტმა 2016 წლის ივნისში დაამტკიცა.  

2016 წლის ივნისში, მართლმსაჯულების რეფორმის მესამე ტალღის საკანონმდებლო 

ინიციატივის იმპლემენტაციის მომზადებისა და საქართველოს საერთო სასამართლოებში 

საქმეთა ავტომატური განაწილების ელექტრონული სისტემის შემუშავების მიზნით, 

ჩამოყალიბდა სამუშაო ჯგუფი, რომელიც 2017 წლის 1 იანვრამდე უზრუნველყოფს 

საქართველოს საერთო სასამართლოებში საქმეთა ავტომატური განაწილების ელექტრონული 

სისტემის შექმნასა და საპილოტე სასამართლოში მის დანერგვას.  

შემუშავდა პროკურატურის განვითარების სტრატეგიისა და სამოქმედო გეგმის პროექტები, 

ასევე, პროკურორების საქმიანობის შეფასების კრიტერიუმები. 2016 წლის 11 იანვარს, 

საქართველოს პროკურატურაში შეიქმნა პროკურატურის თანამშრომელთა წახალისების, 

დაწინაურებისა და დისციპლინურ საკითხთა საკონსულტაციო საბჭო. 

2.3 ადამიანის უფლებები და ძირითადი თავისუფლებები 

ადამიანთა წამების, არაჰუმანური, სასტიკი ან პატივისა და ღირსების შემლახავი მოპყრობის 

ან დასჯის წინააღმდეგ მიმართული ღონისძიებების განმახორციელებელი უწყებათაშორის 

საკოორდინაციო საბჭოს განსახილველად წარედგინა არასამთავრობო ორგანიზაციების მიერ 

შემუშავებული   საქართველოს კანონის პროექტი „დამოუკიდებელი საგამოძიებო 

მექანიზმის შესახებ“. კანონპროექტთან დაკავშირებით, სამთავრობო უწყებებისა და 

საერთაშორისო ექსპერტების მიერ გამოთქმული შენიშვნებისა და რეკომენდაციების 

გათვალისწინებით, მიმდინარეობს მუშაობა, რათა საბჭოს ფარგლებში, უწყებათაშორის 

ფორმატში შეჯერებულ იქნას პოზიცია დამოუკიდებელი საგამოძიებო მექანიზმის 

ფუძემდებლურ პრინციპებთან დაკავშირებით.    

ეროვნული კანონმდებლობის „ქალთა მიმართ ძალადობისა და ოჯახში ძალადობის 

პრევენციისა და აღკვეთის შესახებ“ ევროპის საბჭოს კონვენციასთან (სტამბოლის კონვენცია) 

ჰარმონიზაციის მიზნით, შემუშავებულია საკანონმდებლო ცვლილებების პაკეტი, რომელიც 

ითვალისწინებს სტამბოლის კონვენციის მოთხოვნათა იმპლემენტაციას 20-მდე 

საკანონმდებლო აქტში.  

2016 წლის 22 ივნისს, საქართველოს პარლამენტმა დაამტკიცა ცვლილებები საკანონმდებლო 

აქტებში, რომლის მიზანია ქუჩაში მცხოვრები და მომუშავე ბავშვების პირადი 

დოკუმენტების მოწესრიგებისა და სერვისებთან წვდომის უზრუნველყოფა, ასევე, ბავშვზე 

ძალადობის შემთხვევებში რეფერირებისა და რეაგირების მექანიზმების დახვეწა.  

2016 წლიდან, პენიტენციურ სისტემაში ამოქმედდა მსჯავრდებულთა საშიშროების რისკების 

მიხედვით კლასიფიკაციის მექანიზმი, რაც გულისხმობს მსჯავრდებულთა დაყოფას მათგან 

მომდინარე საფრთხეების გათვალისწინებით. მულტიდისციპლინური გუნდის მიერ 

საშიშროების რისკი განესაზღვრა პენიტენციურ დაწესებულებაში განთავსებულ 3200-მდე 

მსჯავრდებულს.  

პატიმართა საცხოვრებელი პირობების გაუმჯობესების მიზნით, განხორციელდა 

ინფრასტრუქტურული პროექტები. ამასთან, მიმდინარეობს ახალი პენიტენციური 

დაწესებულებების პროექტირება. საქართველოს სასჯელაღსრულებისა და პრობაციის 

სამინისტროს და ევროპის საბჭოს შორის გაფორმებული საგრანტო ხელშეკრულების (300 000 

ევრო) ფარგლებში, 2016 წლის თებერვალში, სამინისტროს გადაეცა თანამედროვე 

სამედიცინო აპარატურა. აპარატურით ეტაპობრივად აღიჭურვება ყველა პენიტენციური  

დაწესებულება.  

2016 წლის თებერვალში, სრულად ამოქმედდა სუიციდის პრევენციის პროგრამა და შედეგად, 

2016 წლის პირველი 6 თვის განმავლობაში, პენიტენციურ სისტემაში სუიციდის შემთხვევა 

არ დაფიქსირებულა. საზოგადოებრივი უსაფრთხოებისათვის და განმეორებითი 

დანაშაულის პრევენციის უზრუნველსაყოფად, ინერგება რამდენიმე სარეაბილიტაციო 

პროგრამა. 2016 წელს, ძალაში შევიდა საკანონმდებლო ცვლილებები, რაც საშუალებას 

აძლევს პატიმრებს ინდივიდუალური შრომის შედეგად შექმნან გარკვეული ნაწარმი, 

რომლის რეალიზაცია ხდება სასჯელაღსრულებისა და პრობაციის სამინისტროს მიერ 

შექმნილი ონლაინ მაღაზიის (www.online.moc.gov.ge) მეშვეობით. 

 

2.4 საჯარო სამსახურის რეფორმა და კორუფციასთან ბრძოლა 

2016 წლის იანვარ-ივნისში, შემუშავდა „საჯარო სამსახურის შესახებ“ საქართველოს ახალი 

კანონის გარდამავალი დებულებებით გათვალისწინებული 8 ნორმატიული აქტის პროექტი. 

საჯარო სამსახურის რეფორმის წარმატებით განხორციელების მიზნით, აქტიურად 

მიმდინარეობს საჯარო დაწესებულებების ინსტიტუციური აუდიტი. სსიპ - საჯარო 

სამსახურის ბიურომ მოამზადა ცენტრალური საჯარო უწყებების სტრუქტურული მოწყობის 

შესახებ პრინციპები, რომელთა პირველადი ვერსიის განხილვა განხორციელდება 6 

სამინისტროს წარმომადგენლებთან.  

თანამდებობის პირთა ქონებრივი მდგომარეობის დეკლარაციების მონიტორინგის სისტემის 

დანერგვის მიზნით, სსიპ - საჯარო სამსახურის ბიუროს მიერ მომზადდა დეკლარაციების 

მონიტორინგის ინსტრუქციის პროექტი. ამ ეტაპზე, მიმდინარეობს დეკლარაციების 

მონიტორინგის ელექტრონულ პროგრამაზე მუშაობა სსიპ - მონაცემთა გაცვლის 

სააგენტოსთან ერთად. 

2016 წლის იანვარ-ივნისში, ჩატარდა ეთიკისა და მამხილებელთა დაცვის ინსტიტუტის 

შესახებ ტრენინგები ყველა საჯარო სამართლის იურიდიული პირის (გარდა იმ საჯარო 

სამართლის იურიდიული პირისა, რომელიც ეწევა კულტურულ, საგანმანათლებლო ან 

რელიგიურ საქმიანობას) ორ-ორი წარმომადგენლისათვის - სულ 200 თანამშრომლისათვის.  

2016 წლის დასაწყისში, განახლდა ანტიკორუფციული სტრატეგია და კორუფციის 

წინააღმდეგ ბრძოლის 2015-2016 წლების სამოქმედო გეგმა. სტრატეგიასა და სამოქმედო 

გეგმას დაემატა ახალი, მე-14 პრიორიტეტი - „კორუფციის პრევენციის ხელშეწყობა 

მუნიციპალიტეტებში“. 

2016 წლის 25 მაისს, ხელი მოეწერა „შეთანხმებას საქართველოს სახელმწიფო უსაფრთხოების 

სამსახურსა და ლიტვის რესპუბლიკის სპეციალურ საგამოძიებო სამსახურს შორის 

თანამშრომლობის შესახებ“, რომელიც თანამშრომლობის სხვა საკითხებთან ერთად, მოიცავს 

თანამშრომლობას კორუფციის წინააღმდეგ ბრძოლის, მათ შორის კორუფციის პრევენციის 

საკითხებში. 

 

 

http://www.online.moc.gov.ge/

2.5 თანამშრომლობა საგარეო და უსაფრთხოების პოლიტიკის სფეროში 

2016 წლის იანვარ-ივნისში, საქართველო მიუერთდა ევროკავშირის მიერ სხვადასხვა 

საერთაშორისო ორგანიზაციაში გაკეთებულ 118 განცხადებას, ხოლო არ მიუერთდა 25-ს. 

2016 წლის 7 ივნისს, გაერო-ს გენერალურმა ასამბლეამ 70-ე სესიაზე კიდევ ერთხელ მიიღო 

რეზოლუცია „აფხაზეთიდან, საქართველო და ცხინვალის რეგიონიდან/სამხრეთ ოსეთი, 

საქართველო იძულებით გადაადგილებულ პირთა და ლტოლვილთა სტატუსის შესახებ". 

რეზოლუციის მხარდამჭერ სახელმწიფოთა რაოდენობა გაიზარდა 76-მდე, მოწინააღმდეგეთა 

რაოდენობა შემცირდა 15-მდე, ასევე შემცირდა თავშეკავებულთა რაოდენობა 64-მდე. 

2016 წლის 23 მარტს, ჟენევის საერთაშორისო დისკუსიების 35-ე რაუნდზე, მიღწეულ იქნა 

შეთანხმება გალში ინციდენტების პრევენციისა და მათზე რეაგირების მექანიზმის (IPRM) 

აღდგენის შესახებ, რომლის პირველი შეხვედრა ოთხწლიანი პაუზის შემდეგ 2016 წლის 27 

მაისს, გალში გაიმართა.  

2016 წლის 4 მაისს, ევროპის საბჭოს მინისტრთა მოადგილეების კომიტეტის 1255-ე სხდომის 

ფარგლებში, აბსოლუტური უმრავლესობით მიღებულ იქნა გადაწყვეტილება საკითხზე 

„ევროპის საბჭო და კონფლიქტი საქართველოში“, რომლის შესაბამისად, რუსეთის 

ფედერაციას დაეკისრა პასუხისმგებლობა საქართველოს ოკუპირებულ ტერიტორიებზე 

ადამიანის უფლებათა დაცვის, მათ შორის, ქართულ ენაზე განათლების მიღების უფლებისა 

და ადმინისტრაციულ საზღვარზე გადაადგილების თავისუფლების კუთხით არსებულ 

მდგომარეობაზე. 

2016 წლის 29 ივნისს, გაეროს ადამიანის უფლებათა საბჭოს 32-ე სესიის ფარგლებში, გაერო-ს 

42 წევრი სახელმწიფოს სახელით გაკეთდა საქართველოს მიერ ინიცირებული ერთობლივი 

განცხადება საქართველოს აფხაზეთისა და ცხინვალის რეგიონებში ადამიანის უფლებებისა 

და ჰუმანიტარული მდგომარეობის შესახებ. 

2016 წლის 1-5 ივლისს, თბილისში გაიმართა ეუთო-ს საპარლამენტო ასამბლეის 25-ე 

ყოველწლიური სესია, რომლის ფარგლებში სხვადასხვა თემატურ დოკუმენტებთან ერთად 

მიღებულ იქნა რეზოლუცია - „კონფლიქტი საქართველოში“. 

2016 წლის 31 მარტს-1 აპრილს, ქართულმა მხარემ მონაწილეობა მიიღო ქ. ვაშინგტონში 

გამართულ ბირთვული უსაფრთხოების სამიტში. ამასთან,  პარალელურად  მიმდინარე 

ბირთვული ინდუსტრიის სამიტის  ფარგლებში, ბირთვული უსაფრთხოების სფეროში 

შეტანილი წვლილისთვის, საქართველოს გადაეცა ჯილდო - „ატომები მშვიდობისთვის“. 

კერძოდ, მაღალგამდიდრებული ურანის რეპატრიაციით, საქართველომ შეასრულა 2014 

წლის ბირთვული უსაფრთხოების სამიტის კომუნიკეთი გათვალისწინებული 

ვალდებულება, რომელიც გულისხმობს სახელმწიფოების მიერ მაღალგამდიდრებული 

ურანის მარაგების შემცირებას. შედეგად, საქართველომ მოიპოვა ბირთვული მასალებისგან 

თავისუფალი ქვეყნის სტატუსი. 

2016 წლის იანვარ-ივნისში, ქართულმა მხარემ მონაწილეობა მიიღო "აღმოსავლეთ 

პარტნიორობის" საგარეო საქმეთა მინისტერიალში, თემატური პლატფორმების 3 შეხვედრაში 

და 10-მდე პანელის შეხვედრასა და სემინარში. გარდა ამისა, საქართველომ მონაწილეობა 

მიიღო საგარეო და უსაფრთხოების პოლიტიკის სფეროში ევროკავშირის გლობალური 

სტრატეგიის დოკუმენტის შემუშავებაში. 

2016 წლის 30 მაისიდან 2 ივნისის ჩათვლით, საქართველოში ჩატარდა ქიმიური, 

ბიოლოგიური, რადიაციული და ბირთვული (ქბრბ) მეცნიერებისა და შედეგების მართვის 

მსოფლიო კონგრესი (CBRN Applied Science and Consequences Management World Congress – 

CSCM 2016-Tbilisi), რომელშიც მონაწილეობა მიიღეს მსოფლიოს 30 ქვეყნისა და 

საერთაშორისო ორგანიზაციის მაღალი რანგის ოფიციალურმა პირებმა, ქბრბ სფეროს 

ექსპერტებმა და მეცნიერებმა. 

მალის რესპუბლიკაში ევროკავშირის საწრთვნელ მისიაში (EUTM MALI) 2016 წლის 5 

იანვრიდან მონაწილეობს საქართველოს შეიარაღებული ძალების ერთი ოფიცერი, რომლის 

როტაციაც (6 თვის ვადით) განხორციელდა მაისში. მისიის შესრულება დაგეგმილია 2016 

წლის ოქტომბრამდე.   

2016 წლის 30 მაისს, საქართველოს უშიშროების საბჭოს სხდომაზე მიღებული 

გადაწყვეტილებისა და საქართველოს პარლამენტის 2016 წლის 22 ივნისის №5482-IIს 

დადგენილების საფუძველზე, 2016 წლის მესამე კვარტლიდან იგეგმება ქვეითი ოცეულის 

გაგზავნა ევროკავშირის ახალ საწვრთნელ მისიაში ცენტრალური აფრიკის რესპუბლიკაში 

(EUTM RCA). 

ევროკავშირმა დაამტკიცა საქართველოსა და მოლდოვას რესპუბლიკისთვის ერთობლივი 

პროექტი „ევროკავშირის ერთიანი უსაფრთხოებისა და თავდაცვის პოლიტიკის (CSDP)  

სფეროში უწყებათაშორისი თანამშრომლობისა და კომუნიკაციის მექანიზმების 

კონსოლიდაციის შესახებ“.  

2016 წლის ივნისში, განახლდა საქართველოსა და ევროკავშირს შორის საერთო 

უსაფრთხოებისა და თავდაცვის პოლიტიკის (CSDP) ფარგლებში არსებული სამუშაო გეგმა.  

2016 წლის 23 ივნისს, ხელი მოეწერა შეთანხმებას „საქართველოსა და ევროპის კავშირს 

შორის საიდუმლო ინფორმაციის გაცვლისა და დაცვის უსაფრთხოების პროცედურების 

შესახებ“. შეთანხმების რატიფიცირების მიზნით, მიმდინარეობს შიდა სახელმწიფოებრივი 

პროცედურები. 

საქართველოს სახელმწიფო უსაფრთხოების სამსახური გახდა ევროპის საბჭოს 

ტერორიზმთან ბრძოლის ექსპერტთა კომიტეტის (CODEXTER) წევრი. საქართველოს 

სახელმწიფო უსაფრთხოების სამსახური, ასევე აქტიურადაა ჩართული ეუთო-ს ეგიდით 

ტერორიზმის წინააღმდეგ ბრძოლის სფეროში დაგეგმილ აქტივობებში.  

 

ტერორიზმის საკითხებზე ორმხრივი და მრავალმხრივი თანამშრომლობის გაღრმავების 

მიზნით, მიმდინარეობს აქტიური მუშაობა პარტნიორი ქვეყნების შესაბამის უწყებებსა და 

საერთაშორისო ორგანიზაციებთან.  

3.     თავისუფლება, უსაფრთხოება და მართლმსაჯულება  

წარმატებით  სრულდება  „საქართველოსა  და  ევროკავშირს  შორის  უნებართვოდ მცხოვრებ 

პირთა რეადმისიის შესახებ“  და „საქართველოსა და ევროკავშირს შორის ვიზების გაცემის 

პროცედურის გამარტივების შესახებ“ შეთანხმებები. 

მნიშვნელოვნად დაიხვეწა თავშესაფრის საკითხებთან დაკავშირებული საკანონმდებლო 

ჩარჩო, განხორციელდა ინსტიტუციური ცვლილებები თავშესაფრის მაძიებელთა, 

ლტოლვილისა და ჰუმანიტარული სტატუსის მქონე პირთა უფლებრივი მდგომარეობის 

გაუმჯობესების მიზნით. თავშესაფრის მაძიებლები და საერთაშორისო დაცვის ქვეშ მყოფი 

პირები სარგებლობენ სოციალური და უფასო იურიდიული დახმარებით, ჯანდაცვის 

მომსახურებითა და განათლებაზე ხელმისაწვდომობით. 2016 წლის იანვარ-ივნისში, 

საქართველოში თავშესაფრის მაძიებელი, ლტოლვილისა და ჰუმანიტარული სტატუსის 

მქონე 122 პირი იყო ჩართული ზოგადსაგანმანათლებლო პროგრამებში. ფუნქციონირებს 

თავშესაფრის მაძიებლების, ლტოლვილისა ან ჰუმანიტარული სტატუსის მქონე პირთა 

მონაცემთა ელექტრონული ბაზა, რომელიც ასევე მოიცავს წარმოშობის ქვეყნის შესახებ 

ინფორმაციას.  

2016 წელს, „საქართველოში დაბრუნებულ მიგრანტთა სარეინტეგრაციო დახმარების“ 

სახელმწიფო პროგრამითა და მიგრაციის საერთაშორისო ორგანიზაციის (IOM) 

„მობილურობის ცენტრების“ მომსახურებით ისარგებლა 161-მა დაბრუნებულმა მიგრანტმა. 

ევროკავშირსა და საქართველოს შორის გაფორმებული რეადმისიის ხელშეკრულების 

საიმპლემენტაციო ოქმების გაფორმების ინიცირების მიზნით, დაიწყო შესაბამისი 

პროცედურების განხორციელება ფინეთის რესპუბლიკასთან, ირლანდიასთან, ლატვიის 

რესპუბლიკასათან, მალტის რესპუბლიკასთან, რუმინეთსა და სლოვენიის რესპუბლიკასთან.  

2016 წლის 4 აპრილს, ხელი მოეწერა ევროკავშირსა და საქართველოს შორის გაფორმებული 

რეადმისიის ხელშეკრულების საიმპლემენტაციო ოქმს გერმანიის ფედერაციულ 

რესპუბლიკასთან. 2016 წლის 18 ივნისს, ძალაში შევიდა „საქართველოს მთავრობასა და 

ბელარუსის რესპუბლიკის მთავრობას შორის რეადმისიის შესახებ“ შეთანხმება და 

„საქართველოს მთავრობასა და ბელარუსის რესპუბლიკის მთავრობას შორის რეადმისიის 

შესახებ“  შეთანხმების შესრულების წესის შესახებ“ საიმპლემენტაციო ოქმი.  

2016 წლის იანვარ-ივნისში,  სულ განხილულ იქნა რეადმისიის თაობაზე  572  პირზე 

განაცხადი. დადებითად დასრულდა 560, ხოლო 12 პირის განაცხადზე გამოტანილი იქნა 

უარყოფითი გადაწყვეტილება (2,1%). 2016 წლის 1 იანვრიდან 20 ივნისის ჩათვლით, 

გაძევების გადაწყვეტილების ფარგლებში, საქართველო დატოვა კანონიერი საფუძვლის 

გარეშე მყოფმა 30 პირმა. 

2016 წლის  13 თებერვალს, ძალაში   შევიდა   სამსახურებრივი   სარგებლობის   პასპორტების 

მფლობელთათვის   ვიზის   მიღებისგან   გათავისუფლების   შესახებ   სერბეთის 

რესპუბლიკასთან გაფორმებული შეთანხმება. 2016 წლის 23 მაისს, ძალაში შევიდა 

დიპლომატიური   და  სამსახურებრივი/ოფიციალური პასპორტების მფლობელთათვის 

უვიზო მიმოსვლით სარგებლობის შესახებ ქუვეითის მთავრობასთან გაფორმებული   

ხელშეკრულება.     

საჯარო დაწესებულებათა ნაწილის მიერ დამტკიცებულია შიდა რეგულაციები პერსონალურ 

მონაცემთა დაცვის შესახებ. მნიშვნელოვნად გაიზარდა პერსონალურ მონაცემთა დაცვის 

ინსპექტორის აპარატის შესაძლებლობები საკადრო  უზრუნველყოფის თვალსაზრისით.  

2016 წლის იანვარ-ივნისში, პერსონალურ მონაცემთა დაცვის ინსპექტორის აპარატმა 

განიხილა 88 მოქალაქის განცხადება. მოქალაქეთა განცხადებების საფუძველზე და 

პერსონალურ მონაცემთა დაცვის ინსპექტორის ინიციატივით, განხორციელდა 44 

ინსპექტირება, გამოვლინდა 87 სამართალდარღვევა. საანგარიშო პერიოდში გაწეული 

კონსულტაციების რაოდენობა შეადგენს 1345-ს.  შემუშავდა ჯანდაცვის სექტორში 

ჯანმრთელობასთან დაკავშირებული პერსონალური მონაცემების დამუშავების შესახებ 

რეკომენდაცია. ამასთან, განახორციელდა  აქტივობები პერსონალური მონაცემების დაცვის 

შესახებ საზოგადოების ცნობიერების ამაღლების მიზნით. 

2016 წლის იანვარ-ივნისში, საქართველოს ფინანსური მონიტორინგის სამსახურმა დაიწყო 

მოლაპარაკებები ირლანდიის, მონტენეგროსა და მონაკოს ფინანსური დაზვერვის 

სამსახურებთან ურთიერთთანამშრომლობის და ინფორმაციის გაცვლის თაობაზე ორმხრივი 

შეთანხმებების  გაფორმების მიზნით. ფულის გათეთრებისა და ტერორიზმის დაფინანსების 

პრევენციის შესახებ შეთანხმებები გაფორმდა უნგრეთის რესპუბლიკისა და პორტუგალიის 

რესპუბლიკის ფინანსური მონიტორინგის სამსახურებთან. 

2016 წელს, ძალაში შევიდა დანაშაულის წინააღმდეგ ბრძოლაში თანამშრომლობის შესახებ 

შეთანხმებები სლოვაკეთისა და ბელარუსის რესპუბლიკებთან. ამასთან, 2016 წელს, ხელი 

მოეწერა საქართველოს შინაგან საქმეთა სამინისტროსა და რაინლანდ–პფალცის (გერმანიის 

ფედერაციული რესპუბლიკა) შინაგან საქმეთა, სპორტისა და ინფრასტრუქტურის 

სამინისტროს შორის ურთიერთგაგების მემორანდუმს.  

საქართველოს პოლიციის ატაშეები წარგზავნილია ავსტრიის, საბერძნეთის, პოლონეთის, 

საფრანგეთის, თურქეთის, ბელარუსის, აზერბაიჯანის, სომხეთის რესპუბლიკებსა და 

გერმანიის ფედერაციულ რესპუბლიკაში, ესპანეთის სამეფოსა  და უკრაინაში.  

2016 წლის იანვრიდან, აქტიურად მიმდინარეობს საგამოძიებო მოქმედებები ტრეფიკინგის 

ფაქტების პროაქტიულად გამოვლენის მიზნით. საგამოძიებო ორგანოების წარმომადგენლები 

ინტენსიურად იყენებენ  ადამიანით ვაჭრობის (ტრეფიკინგის) დანაშაულის გამოვლენის 

სტანდარტულ ოპერატიულ პროცედურებსა და სახელმძღვანელო პრინციპებს. 

2016 წლის ივნისში, გამოქვეყნდა ევროპის საბჭოს ადამიანით ვაჭრობის წინააღმდეგ 

ბრძოლის ექსპერტთა ჯგუფის (GRETA) მეორე შეფასების ანგარიში, რომლითაც დადებითად 

შეფასდა საქართველოს მიერ ტრეფიკინგთან ბრძოლის მიმართულებით განხორციელებული 

ღონისძიებები. 

აღსანიშნავია, რომ ამერიკის შეერთებული შტატების სახელმწიფო დეპარტამენტის 

ტრეფიკინგთან ბრძოლის 2016 წლის ანგარიშის მიხედვით, აშშ-ს სარეიტინგო შკალაში 

საქართველომ ევროკავშირსა და დასავლურ სახელმწიფოებს შორის მოწინავე პოზიცია 

დაიკავა ე.წ. „პირველ კალათაში“, რაც იმას ნიშნავს, რომ საქართველოს ხელისუფლების მიერ 

გატარებული ტრეფიკინგთან ბრძოლის პოლიტიკა აკმაყოფილებს ამ ტრანსნაციონალურ 

ორგანიზებულ დანაშაულთან ბრძოლის მინიმალურ სტანდარტებს და შესაბამისობაშია 

საერთაშორისო მოთხოვნებთან. 

ნარკომანიის წინააღმდეგ ბრძოლის უწყებათაშორისი საბჭოს სამდივნომ დაასრულა მუშაობა 

ნარკომანიასთან ბრძოლის 2014-15 წლების სამოქმედო გეგმის განხორციელების ანგარიშზე. 

2016 წლის 12 მაისს, ევროპის პოლიციის სამსახურის (EUROPOL) მმართველთა საბჭომ 

დაამტკიცა საქართველოსთან  ოპერატიული და სტრატეგიული თანამშრომლობის შესახებ 

შეთანხმების პროექტი. ევროპოლის შიდა პროცედურების დასრულების შემდეგ, მხარეები 

ხელს მოაწერენ აღნიშნულ შეთანხმებას.  

4. ვაჭრობა და ვაჭრობასთან დაკავშირებული საკითხები  

მომზადდა ღრმა და ყოვლისმომცველი თავისუფალი სავაჭრო სივრცის შესახებ შეთანხმების 

(DCFTA) განხორციელების 2015 წლის ანგარიში, რომელიც  აშშ-ის საერთაშორისო 

განვითარების სააგენტოს (USAID) „მმართველობა განვითარებისათვის“ (G4G) პროექტის 

მხარდაჭერით ბროშურის სახით გამოიცა ქართულ და ინგლისურ ენებზე. 

DCFTA-ის განხორციელების პროცესში სამოქალაქო საზოგადოების ჩართულობის 

უზრუნველყოფის მიზნით, 2015 წლის 28 დეკემბერს, ეკონომიკისა და მდგრადი 

განვითარების მინისტრის ბრძანებით შეიქნა DCFTA-ის საკონსულტაციო ჯგუფი. 

აღნიშნული ჯგუფის ეფექტიანი მუშაობის უზრუნველსაყოფად გაიმართა 2 შეხვედრა, 

რომლის ფარგლებშიც განხილულ იქნა სამოქმედო გეგმით გათვალისწინებული და 

განხორციელებული ღონისძიებები.  

მიმდინარე წლის ივლისის მდგომარეობით, მეწარმეობის განვითარების სააგენტომ, 

სახელმწიფო პროგრამის „აწარმოე საქართველოში“ ფარგლებში, ხელი შეუწყო დამატებით 26 

საწარმოს შექმნას, რამაც, დამატებით    700    ახალი სამუშაო   ადგილის   შექმნა   განაპირობა.    

2016 წლის ივლისში, დაიწყო სასტუმრო ინდუსტრიის განვითარების კომპონენტის 

განხორციელება. აღნიშნული კომპონენტის ფარგლებში დაფინანსდა 26 ახალ პროექტი, 

გაცემული სესხების ჯამურმა მოცულობამ შეადგინა - 18 მილიონი ლარი, ხოლო ჯამური 

ინვესტიციამ -   31 მილიონი ლარი.   

ფუნქციონირება დაიწყო ვებ-გვერდმა, www.een-georgia.ge და Facebook-ის გვერდმა 

„Enterpirse Europe Network Georgia“. აღნიშნული ვებ-გვერდების გაშვების შემდეგ უკვე 20-ზე 

მეტმა ქართულმა კომპანიამ მიიღო ინფორმაცია მომავალში შესაძლო ბიზნეს პარტნიორებისა 

და მათი ბიზნეს შემოთავაზებების შესახებ. ამჟამად, მეწარმეობის განვითარების სააგენტო 

მუშაობს ქართული კომპანიების მხრიდან ბიზნეს წინადადების/მოთხოვნის 

დარეგისტრირებაზე ევროპის მეწარმეთა ქსელის (EEN) ინტრანეტში.  

2016 წელს, აქტიურად ხორციელდება სააგენტოს ბენეფიციარი მეწარმეებისა და ექსპორტზე 

ორიენტირებული კომპანიების წარმომადგენლების ცნობიერების ამაღლება DCFTA-სთან 

დაკავშირებულ საკითხებზე.  

სააგენტოს დაარსებიდან, მომსახურების ცენტრის დახმარებით, DCFTA-ით 

გათვალისწინებული მოთხოვნების/ვალდებულებებისა და დაგეგმილი ღონისძიებების 

შესახებ სულ 245 ბენეფიციარს გაეწია კონსულტაცია. 

2016 წლის იანვრიდან, ვებ-გვერდმა www.tradewithgeorgia.com დაიწყო სრულყოფილად 

ფუნქციონირება. ახალი ვებ-პორტალი შემუშავდა ქართული კომპანიებისა და მათი 

http://www.tradewithgeorgia.com/

პროდუქტების, საქართველოს სავაჭრო პარტნიორების, საბაჟო გადასახადებისა და 

პროცედურების შესახებ ინფორმაციის ხელმისაწვდომობის გაზრდის მიზნით. ამჟამად 100-

ზე მეტმა ქართულმა კომპანიამ უკვე დაარეგისტრირა საკუთარი პროდუქტი და 

მომსახურება, რომელიც განკუთვნილია ექსპორტისთვის.  

ვებ-პორტალის პარალელურად, მიმდინარეობს ევროკავშირის წევრ ქვეყნებში სავაჭრო 

გამოფენებში ქართველი ექსპორტიორების მონაწილეობის ხელშეწყობა, ქართული 

პროდუქციის პოპულარიზაცია და ახალი ბიზნეს-კონტაქტების დამყარება ბაზრის 

დივერსიფიკაციის მიზნით.  

სტანდარტების და მეტროლოგიის სააგენტოში დასრულდა ყოვლისმომცველი 

ინსტიტუციური განვითარების პროგრამის (CIB) პირველი ეტაპი, რომლის ფარგლებშიც 

მოხდა საგრანტოს კონტრაქტით გათვალისწინებული შენობის რეკონსტრუქცია. CIB 

პროგრამის II ეტაპის ფარგლებში, მიმდინარეობს ტექნიკური დახმარების პროექტი 

„სტანდარტიზაციისა და მეტროლოგიის ინფრასტრუქტურის განვითარების შემდგომი 

მხარდაჭერა ევროკავშირის საუკეთესო პრაქტიკასთან თანხვედრისათვის“  და შესყიდვის 

პროექტი სააგენტოს მეტროლოგიის ინსტიტუტის ეტალონური ბაზის განახლებისათვის. 

დასრულდა ევროკავშირის წარმომადგენლობის მიერ გამოცხადებული ტენდერის I და II 

ეტაპები. მიმდინარეობს ეტალონური აღჭურვილობის მიღებისა და ინსტალაციის პროცესი 

სხვადასხვა ლაბორატორიებში. 2016 წლის 6 თვის მდგომარეობით, მიღებულია და 

ექსპლუატაციაში გაშვებულია მაიონიზებელი გამოსხივების, მცირე მოცულობების, ძალის, 

წნევისა და აკუსტიკური გაზომვების აღჭურვილობა.  

2016 წლის 6 თვის მდგომარეობით, საქართველოს სტანდარტად დარეგისტრირდა 977  

საერთაშორისო და ევროპული სტანდარტი. 

აკრედიტაციის ცენტრმა სრულად განახორციელა აკრედიტაციის საერთაშორისო 

სტანდარტების  (სსტ ისო/იეკ 17025; სსტ ისო/იეკ 17020, სსტ ისო/იეკ 17065; სსტ ისო/იეკ 

17021; სსტ ისო 15189; სსტ ისო/იეკ 17024) იმპლემენტაცია აკრედიტაციის საქმიანობაში, EA 

(აკრედიტაციის ევროპული თანამშრომლობა) მოთხოვნების შესაბამისად. ამ ეტაპზე, 

მიმდინარეობს შესაბამისობის შემფასებელი ორგანოების შეფასება საერთაშორისო 

სტანდარტების თანახმად. საქართველოს კანონმდებლობის ევროკავშირის 

კანონმდებლობასთან დაახლოების მიზნით, მიმდინარეობს მუშაობა ევროკავშირის 

ნორმატიულ აქტებზე, საკანონმდებლო დაახლოების სიის შესაბამისად. დღეისათვის უკვე 

მიღებულია სამი ნორმატიული აქტი და სამუშაო ჯგუფის მიერ მომზადებულია ათი 

მთავრობის დადგენილების პროექტი.  

აა(ი)პ - სოფლის მეურნეობის პროექტების მართვის სააგენტოს და სსიპ - სურსათის 

ეროვნული სააგენტოს მიერ გაფორმდა მემორანდუმი აშშ-ის საერთაშორისო განვითარების 

სააგენტოს (USAID) „სასოფლო-სამეურნეო წარმოების ეფექტიანობის აღდგენის პროექტთან“ 

(REAP), რომელიც მიზნად ისახავს ბენეფიციართათვის სასწავლო პროგრამების 

განხორციელებას სურსათის უვნებლობის მართვის საერთაშორისო სტანდარტების და 

სისტემების დანერგვის მიზნით (HACCP  და ISO22000:2005).    

ევროკომისიის ადამიანის ჯანმრთელობისა და მომხმარებელთა უფლებების დაცვის 

დირექტორატმა დადებითად შეაფასა საქართველოს მიერ ბოლო ორი წლის განმავლობაში 

განხორციელებული ღონისძიებები თაფლის სახელმწიფო კონტროლთან დაკავშირებით. 

შედეგად, დირექტორატმა რეკომენდაციით მიმართა ევროკომისიას, რათა საქართველო 

შეყვანილი იქნას მესამე ქვეყნების ჩამონათვალში, საიდანაც ევროკავშირის ბაზარზე თაფლის 

იმპორტია ნებადართული. ასევე, თევზის ევროპის ბაზარზე დაშვებისათვის სახელმწიფო 

კონტროლის ადგილზე შეფასების მიზნით იგეგმება სურსათისა და ვეტერინარიის ოფისის 

(FVO - Food and Veterinary Office) შემფასებელი მისიის ვიზიტი საქართველოში. 

CIB პროგრამის მხარდაჭერით მიმდინარეობს სანიტარული ფიტო-სანიტარული და 

ვეტერინარული კონტროლის აღჭურვილობის შეძენა კარწახის, ადლიისა და ფოთის 

სასაზღვრო ინსპექციის პუნქტებისათვის. ევროპელი ექსპერტების დახმარებით 

განხორციელდა „წითელი ხიდის“ სასაზღვრო ინსპექციის პუნქტის დათვალიერება 

ინფრასტრუქტურული საჭიროებების შეფასების მიზნით. შემოსავლების სამსახურის მიერ 

მიმდინარეობს სამშენებლო პროექტის დამუშავება, ტენდერის გამოცხადების მიზნით. 

მიმდინარეობს მუშაობა „ტრანზიტის საერთო პროცედურების შესახებ (CTC)” და „საქონლით 

ვაჭრობაში ფორმალობების გამარტივების შესახებ (SAD)” კონვენციებთან მიერთების 

კუთხით. ამ მიზნით შექმნილი სამუშაო ჯგუფის მიერ შემუშავდა შესაბამისი გზამკვლევი და 

მიმდინარეობს საქართველოს კანონმდებლობაში შესატანი ცვლილებების შემუშავება. ასევე, 

შემოსავლების სამსახურისა და აშშ-ის საერთაშორისო განვითარების სააგენტოს 

„მმართველობა განვითარებისათვის“ (G4G) პროექტის ერთობლივი სამუშაო ჯგუფი მუშაობს 

ავტორიზებული ეკონომიკური ოპერატორის კანონმდებლობის პირველად პროექტთან 

დაკავშირებით. 

დაიწყო მუშაობა საჰაერო მგზავრებზე წინასწარი ინფორმაციის/ მგზავრების პირადი 

მონაცემების გაცვლის სისტემის დანერგვაზე. მსოფლიო საბაჟო ორგანიზაციის ეგიდით, 

ჩატარდა ეროვნული დონის სემინარი, რომელშიც მონაწილეობა მიიღეს საზღვარზე 

წარმოდგენილმა სახელმწიფო უწყებებმა და ასევე, საჰაერო გადამყვანმა კომპანიებმა. 

ასოცირების შესახებ შეთანხმებით გათვალისწინებული ინტელექტუალური საკუთრების 

დაცვის საბაჟო აღსრულების ქართული კანონმდებლობის ევროკავშირის 

კანონმდებლობასთან ეტაპობრივი დაახლოების მიზნით, შემოსავლების სამსახურში შეიქმნა 

შიდაუწყებრივი სამუშაო ჯგუფი, რომლის ფარგლებშიც დადგინდა კანონმდებლობებს 

შორის არსებული განსხვავებები. აღნიშნული სამუშაო ჯგუფის ფარგლებში, მუშავდება 

„ინტელექტუალურ საკუთრებასთან დაკავშირებული სასაზღვრო ღონისძიებების შესახებ“ 

ქართულ კანონში შესატანი ცვლილებების პროექტი. უახლოეს მომავალში  ცვლილებების 

პროექტის საბოლოო ვერსია გაეგზავნება შესაბამის უწყებებს. 

ასოცირების შესახებ შეთანხმებით ნაკისრი ვალდებულებების შესაბამისად, შემუშავებულია 

საკანონმდებლო ცვლილებების პროექტები ინტელექტუალური საკუთრების 

მარეგულირებელ კანონმდებლობაში. შესაბამისი კანონპროექტების საბოლოო 

სამართლებრივი განხილვების შემდგომ, მოხდება საქართველოს მთავრობის ინიცირების 

წესის შესაბამისად საქართველოს პარლამენტში წარდგენა.  

საზოგადოებრივი ცნობიერების ამაღლების მიზნით, სსიპ - საქართველოს 

ინტელექტუალური საკუთრების ეროვნული ცენტრი - ,,საქპატენტის“  მიერ აქტიურად 

გრძელდება სემინარებისა და სამუშაო შეხვედრების ჩატარება. საქპატენტი აქტიურად იყო 

ჩართული მოსამართლეებისათვის და ადვოკატებისათვის ინტელექტუალური საკუთრების 

უფლებებთან დაკავშირებულ საკითხზე ტრენინგების ორგანიზებასა და ჩატარებაში.   

„საქპატენტის“ სასწავლო ცენტრში ჩატარდა ინტელექტუალური საკუთრების სამართლის 

პირველი სამთვიანი კურსი. სალექციო კურსს უძღვებოდნენ „საქპატენტის“ ხელმძღვანელი 

პირები. 

ევროპის რეკონსტრუქციისა და განვითარების ბანკთან (EBRD) ერთად მიმდინარეობს 

ფოსტის შესახებ კანონის პროექტის მოდიფიკაცია/დახვეწის სამუშაოები. ასევე, EBRD-ის 

დახმარებით, გაფორმდა ხელშეკრულება საკონსულტაციო კომპანიასთან. იწყება მუშაობა 

საფოსტო სფეროს პოლიტიკის მიმართულებების შესამუშავებლად. 

შესწავლილი და დამუშავებული იქნა ელექტრონული კომერციის შესახებ ევროკავშირის 

დირექტივა (2000/31/EC) და ევროპული ქვეყნების საკანონმდებლო ბაზა, რომლებზე 

დაყრდნობით და USAID-ის „მმართველობა განვითარებისთვის“ (G4G) პროექტის 

დახმარებით, მომზადდა საქართველოს კანონის პროექტი „ელექტრონული კომერციის 

შესახებ.“  

ტყის ახალი კოდექსის შემუშავების მიზნით, მსოფლიო ბანკის ტექნიკური დახმარებით, 

მიმდინარეობს სატყეო სექტორში კანონაღსრულებისა და მართვის გაუმჯობესების 

პროგრამა. მომზადებულია ტყის კოდექსის პროექტის საბოლოო ვერსია. კანონპროექტის 

საჯარო განხილვების ფარგლებში, გაიმართა 14 შეხვედრა საქართველოს ყველა რეგიონში, 

სადაც მონაწილეობა მიიღეს ადგილობრივი მუნიციპალიტეტის წარმომადგენლებმა,  

ადგილობრივმა არასამთავრობო ორგანიზაციებმა და მოსახლეობამ. 

შემუშავებულია ტყის მდგრადი მართვის ეროვნული კრიტერიუმებისა და ინდიკატორების 

სამუშაო დოკუმენტი და კონტროლირებადი მერქნული რესურსების რისკის შეფასების 

სტანდარტი. დაწყებულია ახალი სატყეო მონიტორინგის სისტემის შემუშავება. 

გადაშენების საფრთხის წინაშე მყოფი ველური ფლორისა და ფაუნის სახეობებით 

საერთაშორისო ვაჭრობის შესახებ კონვენციასთან (CITES) დაკავშირებული 

ვალდებულებების შესრულების მიზნით, დაწყებულია პროექტი, რომლის ფარგლებში 

შეფასდება მერქნული და არამერქნული სახეობები. 

დამტკიცდა გამანაწილებელი ქსელის წესები ელექტროენერგეტიკულ სექტორში.  

USAID-ის „მმართველობა განვითარებისთვის“ (G4G) პროექტის ფარგლებში ჩატარებული 

ელექტროენერგეტიკული ბაზრის მოდელის სიმულაციების შედეგად, განხორციელდა 

სიმულაციის შედეგების ანალიზი, მოხდა გამოწვევების იდენტიფიცირება საათობრივ და 

ლიბერალურ ბაზარზე გადასვლის მიზნით. 

შემუშავდა ბუნებრივი გაზის სატრანსპორტო ინფრასტრუქტურის ათწლიანი (2016-2025 

წლები) განვითარების გეგმის საბოლოო დოკუმენტი. 

5. ეკონომიკური თანამშრომლობა  

2016 წლის II კვარტალის მთლიანი შიდა პროდუქტის საშუალო რეალურმა ზრდამ 3,1%, 

ხოლო 2016 წლის პირველი შვიდი თვის საშუალო რეალურმა ზრდამ 2,7% შეადგინა.2 2016 

წლის ივლისში, საქართველოში ინფლაციის დონემ წინა თვესთან შედარებით 0,2%, ხოლო 

წინა წლის შესაბამის თვესთან შედარებით (წლიური ინფლაციის დონე), 1,5% შეადგინა.  

2016 წლის პირველ ნახევარში, საქართველოში განხორციელებული პირდაპირი უცხოური 

ინვესტიციების მოცულობამ 834 მლნ. აშშ დოლარი შეადგინა (აქედან, 316 მლნ. აშშ დოლარი 

ევროკავშირის წევრ სახელმწიფოებზე მოდის).   

2016 წლის იანვარ-ივლისში, საქართველოში საქონლით საგარეო სავაჭრო ბრუნვამ 6548 მლნ. 

აშშ დოლარი შეადგინა, (რაც წინა წლის შესაბამის მაჩვენებელზე 17%-ით მეტია). აქედან 

ექსპორტი 1122 მლნ. აშშ დოლარს შეადგენს (12%-ით ნაკლები), ხოლო იმპორტი 5426 მლნ. 

აშშ დოლარს (25%-ით მეტი). ამავე პერიოდში, ევროკავშირის ქვეყნებთან საქართველოს 

საგარეო სავაჭრო ბრუნვამ 1677 მლნ. აშშ დოლარი შეადგინა (რაც წინა წლის შესაბამის 

მაჩვენებელზე 3%-ით ნაკლებია). აქედან ექსპორტი 254 მლნ. აშშ დოლარი იყო (25%-ით  

ნაკლები), ხოლო იმპორტი 1423 მლნ. აშშ დოლარი (2%-ით მეტი).3 

2016 წელს, ეკონომიკური თანამშრომლობისა და განვითარების ორგანიზაციის (OECD) 

გლობალური ფორუმის ფარგლებში, გაიმართა საქართველოს ანგარიშის განხილვა. 

საქართველომ მიიღო შეფასება მეტწილად შესაბამისი (largely compliant). აღიარებულ იქნა 

საქართველოში საგადასახადო მიზნებისთვის ინფორმაციის გაცვლის კანონმდებლობისა და 

პრაქტიკის შესაბამისობა საერთაშორისო სტანდარტებთან. 

სსიპ - საჯარო აუდიტის ინსტიტუტმა ჩაატარა საჯარო სექტორის აუდიტორთა 

სერტიფიცირების პროგრამა, რომელიც წარმატებით გაიარა 34-მა აუდიტორმა. შეფასდა 3 

უწყების მიერ (საქართველოს რეგიონული განვითარებისა და ინფრასტრუქტურის 

სამინისტრო, მუნიციპალური განვითარების ფონდი და საქართველოს სახელმწიფო 

ელექტროსისტემა) მსოფლიო ბანკის დაფინანსებით განხორციელებული პროექტები.  

2016 წლის 28 აპრილს, გამოქვეყნდა მოსახლეობის საყოველთაო აღწერის საბოლოო 

შედეგები. ამასთან, სტატისტიკის ეროვნულმა სამსახურმა გამოაქვეყნა უახლესი ინფორმაცია 

მოსახლეობის სოციალური, ეკონომიკური და დემოგრაფიული მდგომარეობის, სქესობრივ- 

ასაკობრივი სტრუქტურის, დასაქმების, განათლების, ჯანმრთელობის მდგომარეობის, 

საარსებო წყაროების, საცხოვრისების და სასოფლო-სამეურნეო აქტიურობის შესახებ.   

                                                           
2
http://geostat.ge/cms/site_images/_files/georgian/economic/yovelTviuri%20ekonomikuri%20statistika_ivlisi_2016.pdf 

3
 http://geostat.ge/cms/site_images/_files/georgian/bop/FTrade__07_2016_GEO-with%20cover.pdf 

 

http://geostat.ge/cms/site_images/_files/georgian/economic/yovelTviuri%20ekonomikuri%20statistika_ivlisi_2016.pdf
http://geostat.ge/cms/site_images/_files/georgian/bop/FTrade__07_2016_GEO-with%20cover.pdf

6. თანამშრომლობის სხვა სფეროები  

6.1 ტრანსპორტი 

2016 წლის იანვარ-ივნისში, სსიპ - სახმელეთო ტრანსპორტის სააგენტოში არსებული 

საკვალიფიკაციო ცენტრის მიერ გადამზადდა საერთაშორისო გადამზიდავი კომპანიების 21 

მენეჯერი. 

1992 წლის 10 თებერვლის 92/6/EEC დირექტივის დებულებების საქართველოს 

კანონმდებლობაში ასახვის მიზნით, მიმდინარეობს მუშაობა საქართველოს მთავრობის 

დადგენილების პროექტზე  „გარკვეული კატეგორიის ძრავიან სატრანსპორტო საშუალებებში 

სიჩქარის შემზღუდველი  მოწყობილობების მონტაჟისა და გამოყენების შესახებ”, რომლითაც 

შესაბამისი ტექნიკური რეგლამენტი დამტკიცდება. 

ევროპის საზღვაო უსაფრთხოების სააგენტო (EMSA) ახორციელებს ეროვნული ავტომატური 

საიდენტიფიკაციო სისტემის ქსელის მოწყობას საქართველოსა და უკრაინაში. 2016 წლის 

მარტში, EMSA-მ დაასრულა სატენდერო პროცესი კვლევის ჩატარებაზე. სისტემის დანერგვის 

დასრულება გამიზნულია 2017 წლამდე, რაც გახდება საქართველოს ევროკავშირის SafeSeaNet 

სისტემაზე მიერთების საფუძველი. აღნიშნული სისტემის დანერგვის მიზნით, ცვლილებები 

შევიდა საქართველოს საზღვაო კოდექსში, სსიპ - საზღვაო ტრანსპორტის სააგენტოს 

დებულებასა და სააგენტოს საფასურის წესში. ამასთან, სსიპ - საზღვაო ტრანსპორტის 

სააგენტოს დირექტორის 2016 წლის 30 მარტის №05  ბრძანებით დამტკიცდა „საქართველოს 

ტერიტორიულ ზღვასა და ნავსადგურის აკვატორიაში გემების მოძრაობის მონიტორინგისა 

და საინფორმაციო სისტემის ფუნქციონირების წესი“. 

6.2 ენერგეტიკა 

2016 წლის მაისში, დასრულდა მოლაპარაკებები საქართველოს „ენერგო გაერთიანებაში 

გაწევრიანების“ თაობაზე. 

„სამხრეთ კავკასიის გაზსადენის სისტემის“ გაფართოების პროექტის მიზნებისათვის 

სახელმწიფო და კერძო მიწებზე გაცემულია უფლების დამადასტურებელი საჭირო 

დოკუმენტაცია. 

შემუშავებულია ქვეყნის ენერგო ეფექტურობის პირველი ეროვნული სამოქმედო გეგმის 

(NEEAP) პროექტი.  

„რეგიონალური ელექტროგადაცემის გაუმჯობესების პროექტის“  ფარგლებში, საქართველოს 

მასშტაბით განხორციელდა მნიშვნელოვანი სამუშაოები ქვესადგურების 

მშენებლობა/რეკონსტრუქციასა და ელექტროგადამცემი ხაზების (ეგხ) მშენებლობა/ 

რეკონსტრუქციის მიზნით.  

6.3 გარემოს დაცვა  

ევროკავშირის ტექნიკური დახმარების ფარგლებში, მომზადდა გარემოს დაცვისა და 

კლიმატის ცვლილების სფეროში საქართველო-ევროკავშირის ასოცირების შესახებ 

შეთანხმების განხორციელების საგზაო რუკის შესრულების ერთი წლის ანგარიში.  2016 წლის 

ივლისში, დასრულდა მუშაობა „გარემოსდაცვითი შეფასების კოდექსის“ საბოლოო ვერსიაზე, 

რომელიც უახლოეს პერიოდში წარედგინება საქართველოს მთავრობას დასამტკიცებლად.  

საქართველოს მთავრობის მიერ დამტკიცდა შემდეგი კანონქვემდებარე ნორმატიული 

აქტები: 

 საქართველოს მთავრობის 2016 წლის 29 მარტის  №143 დადგენილება  „ნარჩენების 

ტრანსპორტირებასთან დაკავშირებული მოთხოვნების შესახებ“; 

 საქართველოს მთავრობის 2016 წლის 29 მარტის  №144 დადგენილება „ნარჩენების 

შეგროვების, ტრანსპორტირების, წინასწარი დამუშავებისა და დროებითი შენახვის 

რეგისტრაციის წესის და პირობების შესახებ“; 

 საქართველოს მთავრობის 2016 წლის 29 მარტის  №145 დადგენილება   „სხვადასხვა 

სახიფათო ნარჩენების შეგროვებისა და დამუშავების სპეციალური მოთხოვნების 

შესახებ“; 

 საქართველოს მთავრობის 2016 წლის 1 აპრილის №159  დადგენილება 

„მუნიციპალური ნარჩენების შეგროვებისა და დამუშავების წესის შესახებ“. 

სახიფათო ნივთიერებების გამოყენებასთან დაკავშირებული დიდი ავარიების საფრთხეების 

შესახებ 1996 წლის 9 დეკემბრის 96/82/EC-ის დირექტივის მოთხოვნების შესაბამისად, 

შემუშავდა „მასშტაბური ავარიების პრევენციის შესახებ“ კანონის პროექტის საბოლოო 

ვერსია.  

ჰაერის ხარისხის მონიტორინგის ქსელის გაფართოებისა და ავტომატიზაციის მიზნით,  

ჰაერის ხარისხის მონიტორინგის ავტომატური სადგურები დამონტაჟდა ქ. ბათუმში და ქ. 

ჭიათურაში.  ავტომატური სადგურების დამონტაჟების პროცესი მიმდინარეობს ქ. რუსთავსა 

(1 სადგური) და ქ. თბილისში (3 სადგური). საქართველოს 16 ქალაქში ჩატარდა ჰაერის 

ხარისხის ინდიკატორული გაზომვები. 

2016 წლის 24 ივნისს, საქართველოს პარლამენტმა დაამტკიცა კანონპროექტი „ატმოსფერული 

ჰაერის დაცვის შესახებ“ საქართველოს კანონში ცვლილებების შეტანის თაობაზე.   

6.4 სოფლის მეურნეობა 

გაერო-ს სურსათისა და სოფლის მეურნეობის ორგანიზაციასთან თანამშრომლობით 

შემუშავდა „სასოფლო განვითარების სტრატეგიის“ პროექტი. 

ასევე, შემუშავდა „საქართველოს სასოფლო-სამეურნეო ექსტენციის ეროვნული სტრატეგიის“ 

პროექტი.  

შემუშავდა საკანონმდებლო დაახლოების პროგრამა სურსათის უვნებლობის, ვეტერინარიის 

და ფიტოსანიტარიის სფეროებში. პროგრამის შესაბამისად მიმდინარეობს საქართველოს 

კანონმდებლობის დაახლოება ევროკავშირის კანონმდებლობასთან.  

2016 წლის იანვარ-მარტში, ჩატარდა ტრენინგები „ფინანსურ აღრიცხვასა და  HACCP  და 

ISO22000:2005 სტანდარტების" დანერგვის  საკითხებზე. 

6.5 დასაქმება, სოციალური პოლიტიკა და თანაბარი შესაძლებლობები 

შემუშავდა სოციალური პარტნიორობის სამმხრივი კომისიის საქმიანობის 2016-2017 წლების 

გეგმა. გეგმის ერთ-ერთ ძირითად მიმართულებად განისაზღვრა შრომითი მედიაციის 

მექანიზმის გაძლიერება და მედიატორთა რეესტრის დამტკიცება. 2016 წლის 11 აპრილს 

გაიმართა სამმხრივი კომისიის სხდომა. 

2016 წლის 18 იანვარს, საქართველოს მთავრობის №19 დადგენილებით დამტკიცდა „შრომის 

პირობების ინსპექტირების 2016 წლის სახელმწიფო პროგრამა“. 

 2016 წლის 7 მარტს, საქართველოს მთავრობის №112 დადგენილებით დამტკიცდა 

„იძულებითი შრომისა და შრომითი ექსპლუატაციის პრევენციის და მათზე რეაგირების 

მიზნით სახელმწიფო ზედამხედველობის განხორციელების წესი“. მომზადდა „სამუშაო 

ადგილზე შრომის უსაფრთხოებისა და ჯანმრთელობის დაცვის შესახებ“ საქართველოს 

კანონის პროექტი. 

2016 წლის 2 ივნისს, საქართველოს მთავრობის №238 დადგენილებით დამტკიცდა ,,სამუშაოს 

მაძიებელთა პროფესიული მომზადება-გადამზადებისა და კვალიფიკაციის ამაღლების 

სახელმწიფო პროგრამა“, რომლის მიზანია შრომის ბაზარზე სამუშაოს მაძიებელთა 

კონკურენტუნარიანობის ამაღლება და ამ გზით დასაქმების ხელშეწყობა.  პროგრამა 

ითვალისწინებს სახელმწიფოს მხრიდან დაფინანსებას ვაუჩერის სახით. 

2016 წლის 8 ივნისს, საქართველოს პარლამენტმა მიიღო „სააღმზრდელო საქმიანობის 

ლიცენზირების შესახებ“ საქართველოს კანონი. 

6.6 ჯანმრთელობის დაცვა 

დაინერგა დაავადებათა ზედამხედველობის ერთიანი ინტეგრირებული სისტემის ინტერნეტ 

ვერსია. შედეგად, სისტემით მოსარგებლე ყველა ფიზიკურ და იურიდიულ პირს მიეცა 

შესაძლებლობა რეგულარულად აკონტროლოს და მიიღოს ინფორმაცია ქვეყანაში არსებულ 

ეპიდსიტუაციასთან დაკავშირებით. 

2016 წლის 10 ივნისიდან, დაიწყო C ჰეპატიტის სახელმწიფო პროგრამის მეორე ეტაპი და 

გაუქმდა პროგრამაში ჩართვის კრიტერიუმები. აღნიშნული პროგრამა ავტომატურად 

გავრცელდა პენიტენციურ სისტემაში მყოფ ბენეფიციარებზე. 

6.7 ხალხთა შორის კონტაქტები, განათლება, მეცნიერება, კულტურა, სპორტი და 

ახალგაზრდობა 

2016 წლის 29 აპრილს, საქართველოსა და ევროკავშირის შორის ხელი მოეწერა ჰორიზონტი 

2020-ის ასოცირებული წევრობის შესახებ შეთანხმებას. შეთანხმების რატიფიკაციის მიზნით, 

მიმდინარეობს შიდა სახელმწიფოებრივი პროცედურები. 

Erasmus+ პროგრამის ფარგლებში, 2016 წელს გამოცხადებული კონკურსების შედეგების 

მიხედვით, კომპონენტის „შესაძლებლობების გაძლიერება უმაღლეს განათლებაში“ 

მიმართულებით, დაფინანსდა 9 პროექტი, რაც წარმოადგენს საუკეთესო მაჩვენებელს 

აღმოსავლეთ პარტნიორობის ქვეყნებს შორის. ასევე, Jean Monnet პროგრამის 

მიმართულებით, დაფინანსებულია 4 პროექტი. საერთაშორისო კრედიტ მობილობის 

მიმართულებით, 99 პროექტი. 2015 წლის მონაცემებთან შედარებით (888 სტიპენდია), 2016 

წელს მიღებული სტიპენდიების რაოდენობა გაზრდილია 1388-მდე. საქართველოში  

ერასმუსის პროგრამის ფარგლებში სწავლისა და მუშაობის მსურველთა რაოდენობა  2015 

წლის შედეგებთან შედარებით, მნიშვნელოვნად გაიზარდა (2015 - 191 ევროპელი 

სტუდენტი/პროფესორი, 2016 წელს - 510). ამ მონაცემებით, საქართველო, 74 ქვეყანას შორის, 

პირველ ათეულშია. 

გაიზარდა Erasmus Mundus Joint Master Degree Programmes პროგრამებში ქართველი 

აპლიკანტების რაოდენობა:  2016 წელს - 237 აპლიკანტი და 15 დაფინანსებული 

სტიპენდიანტი. 

ზოგადი განათლების შესახებ კანონის შეზღუდული შესაძლებლობების მქონე პირთა 

უფლებების კონვენციასთან  თანხვედრაში მოყვანის მიზნით, მომზადდა საკანონმდებლო 

ცვლილებების პაკეტი. შემუშავდა ინკლუზიური განათლების მონიტორინგის ინსტრუმენტი. 

ფორმალური განათლების მიღმა დარჩენილი პირების სავალდებულო განათლების 

დაწყებით და საბაზო საფეხურზე ჩართვის, ასევე, სკოლის მიტოვების რისკის ქვეშ მყოფი 

პირების ხელშეწყობისა და ქუჩაში მცხოვრები და მომუშავე ბავშვების სოციალიზაციისა და 

მათი სკოლებში ინტეგრაციის მიზნით, შრომის, ჯანმრთელობის და სოციალური დაცვის 

სამინისტროსთან არსებულ 6 დღის ცენტრში მიმდინარეობს პროგრამა „განათლების მიღების 

მეორე შესაძლებლობა ფორმალური განათლების მიღმა დარჩენილი ბავშვებისთვის 

საქართველოში“.    

დამტკიცდა ახალი, 2017-2023 წლების ეროვნული სასწავლო გეგმა, რომლის მიხედვით 

საზოგადოებრივი მეცნიერებების საგნების ჯგუფს  დაწყებით საფეხურზე დაემატა ახალი 

საგანი „მე და საზოგადოება“. 

2016 წლის იანვარ-ივნისში, პროგრამის „შემოქმედებითი ევროპა“ კულტურისა და  მედიის 

ქვეპროგრამის ფაგლებში, საქართველოს ორგანიზაციებმა მოიპოვეს პირველი წარმატება: 

 European Theatre Lab: Drama goes digital - პარტნიორი  - კოტე მარჯანიშვილის 

სახელობის სახელმწიფო დრამატული თეატრი (ლიდერი ქვეყანა საფრანგეთი); 

 CineDoc-თბილისის საერთაშორისო დოკუმენტური კინოს ფესტივალი 2016 – Nosfera 

Foundation NNLE; 

 “European Film Clubs school licensing” - პარტნიორი, სსიპ - საქართველოს 

კინემატოგრაფიის ეროვნული ცენტრი (ლიდერი ქვეყანა - დიდი ბრიტანეთი); 

 “The Short Lessons in Cinema” - პარტნიორი - ჯადოსნური ლამპარი (ლიდერი ქვეყანა 

საფრანგეთი). 

2016 წლის 1 ივლისს, საქართველოს მთავრობის №303 დადგენილებით დამტკიცდა 

საქართველოს კულტურის განვითარების გრძელვადიანი დოკუმენტი „კულტურის 

სტრატეგია 2025“. მიმდინარეობს მუშაობა კულტურის სტრატეგიის სამოქმედო გეგმაზე. 

საქართველოს პარლამენტს წარედგინა კანონპროექტი „ახალგაზრდული საქმიანობის 

მხარდაჭერის შესახებ“.  

ევროპის საბჭოს „დოპინგსაწინააღმდეგო კონვენციით“ ნაკისრი ვალდებულებების 

შესრულების მიზნით, შემუშავდა “საქართველოს დოპინგსაწინააღმდეგო სტრატეგია 2016-

2020 წლებისთვის“. 

 

6.8 რეგიონული განვითარება 

მომზადდა 2015-2017  წლების რეგიონული განვითარების პროგრამის შესრულების 2015 

წლის კონსოლიდირებული წლიური ანგარიში, რომელიც მოიწონა რეგიონული 

განვითარების სამთავრობო კომისიამ. ამასთან, დაიწყო რეგიონული განვითარების 

პროგრამის შესრულების 2016 წლის 6 თვის ანგარიშის მომზადება. 

მომზადდა და განახლდა საქართველოს რეგიონების განვითარების სტრატეგიების 

განხორციელების სამოქმედო გეგმები. 

საქართველოს რეგიონული განვითარებისა და ინფრასტრუქტურის სამინისტროს მიერ 

მომზადებული რეგიონული განვითარების სააგენტოს შექმნის შესახებ ტიპობრივი 

დებულების შესაბამისად, მცხეთა-მთიანეთის რეგიონში შეიქმნა და ფუნქციონირება დაიწყო 

მცხეთა-მთიანეთის რეგიონული განვითარების საგენტომ. 

მომზადდა საქართველოს კანონის პროექტი „რეგიონული პოლიტიკისა და განვითარების 

დაგეგმვის შესახებ“, რომელიც განსახილველად წარედგინა საქართველოს მთავრობას.  

7.   ფინანსური დახმარება, თაღლითობის წინააღმდეგ ბრძოლისა და 

კონტროლის შესახებ დებულებები  

2016 წლის 15 მარტს, ხელი მოეწერა 14 მლნ.ევროს საფინანსო შეთანხმებას - „ტექნიკური 

თანამშრომლობის მექანიზმი“, რომელიც მიზნად ისახავს საჯარო უწყებების 

შესაძლებლობების განვითარებას საქართველო-ევროკავშირის ასოცირების შეთანხმების 

განხორციელების ფარგლებში. 

2016 წლის 26 მაისს, სოფლის და სოფლის მეურნეობის ევროპის სამეზობლო პროგრამის 

ფარგლებში, ხელი მოეწერა შეთანხმების მეორე ეტაპს (ENPARD II), რომელიც 50 მილიონ 

ევროს დაფინანსებას მოიცავს. 

მიმდინარეობდა საკანონმდებლო და ინსტიტუციური ცვლილებების განსაზღვრა 

ევროკავშირის დახმარების ფარგლებში ფინანსური დარღვევებისა და თაღლითობის 

პრევენციის სისტემის ჩამოსაყალიბებლად. ამასთან ერთად, ჩატარდა ინტენსიური 

კონსულტაციები ევროკავშირის თაღლითობის წინააღმდეგ ბრძოლის ოფისთან (OLAF) 

შემდგომი თანამშრომლობის ფორმატის განსაზღვრის მიზნით.  

8. ინსტიტუციური, ზოგადი და დასკვნითი დებულებები  

 

8.1 ინსტიტუციური ჩარჩო 

2016 წლის 16 ივნისს, ქ. ბრიუსელში გაიმართა საქართველო-ევროკავშირის ასოცირების 

კომიტეტის მეორე სხდომა. კომიტეტის სხდომაზე განხილულ იქნა საქართველოსა და 

ევროკავშირს შორის ეკონომიკური და დარგობრივი თანამშრომლობის გაღრმავების 

პერსპექტივები, მათ შორის ისეთ სფეროებში, როგორიცაა ტრანსპორტი, ენერგეტიკა, გარემოს 

დაცვა, სოფლის მეურნეობა, რეგიონული განვითარება, დასაქმება და სოციალური 

პოლიტიკა, მეცნიერება, განათლება და კულტურა. 

2016 წლის იანვარ-ივნისში, გაიმართა საქართველო-ევროკავშირის ასოცირების ეკონომიკური 

და დარგობრივი თანამშრომლობის ოთხი ქვეკომიტეტის შეხვედრა: 

 2016 წლის 18 თებერვალს, ქ. ბრიუსელში გაიმართა  ქვეკომიტეტის  „თანამშრომლობა 

საინფორმაციო საზოგადოების სფეროში; თანამშრომლობა აუდიოვიზუალურ და 

მედიის სფეროებში; თანამშრომლობა კვლევის, ტექნოლოგიების განვითარებისა და 

დემონსტრირების სფეროში; განათლება, ტრეინინგი და ახალგაზრდობა; კულტურის 

სფეროში თანამშრომლობა; თანამშრომლობა სპორტისა და ფიზიკური აქტივობის 

სფეროში“ სხდომა; 

 2016 წლის 18 მარტს, ქ. ბრიუსელში გაიმართა ქვეკომიტეტის  „სოფლის მეურნეობა და 

სასოფლო განვითარება; მეთევზეობა და საზღვაო მმართველობა; რეგიონული 

განვითარება, თანამშრომლობა საზღვრისპირა და რეგიონულ დონეზე“ სხდომა; 

 2016 წლის 23-24 მაისს, გაიმართა ქვეკომიტეტის „სამრეწველო და საწარმოების 

პოლიტიკა და სამთო-მოპოვებითი საქმიანობა; ტურიზმი; კორპორაციული 

სამართალი და კორპორაციული მმართველობა; მომხმარებელთა პოლიტიკა; 

საგადასახადო პოლიტიკა“ სხდომა; 

 2016 წლის 24 ივლისს, გაიმართა ქვეკომიტეტის „ტრანსპორტის, ენერგეტიკის, 

გარემოს დაცვის, კლიმატისა და სამოქალაქო დაცვის საკითხებზე“ სხდომა. 

ასევე, 2016 წლის 21 აპრილს ქ. ბრიუსელში გაიმართა საქართველო-ევროკავშირის 

მართლმსაჯულების, თავისუფლებისა და უსაფრთხოების საკითხებზე ქვეკომიტეტის 

სხდომა. 

ქვეკომიტეტების შეხვედრების ფარგლებში შემუშავდა სამოქმედო დასკვნები და 

რეკომენდაციები. 

8.2 ევროკავშირის დახმარებების კოორდინაცია 

სამოქალაქო საზოგადოების მხარდაჭერის მიზნით გამოიყო ევროკავშირის  ფინანსური 

დახმარება 6 მლნ. ევროს ოდენობით. გაიმართა აქტიური კონსულტაციები საჯარო 

ადმინისტრირების რეფორმის მხარდამჭერი პროგრამის (PAR) საფინანსო შეთანხმების 

მოსამზადებლად, რომელიც საქართველოსთვის  30 მლნ. ევროს ოდენობის ფინანსურ 

დახმარებას ითვალისწინებს. 

მიმდინარეობს აქტიური კონსულტაციები ევროკავშირის დელეგაციასთან და ევროკომისიის 

საგარეო ქმედებათა სამსახურთან 2007-2020 წლების ევროკავშირის დახმარების ჩარჩო 

შეთანხმებისა და 2017 წლის სამოქმედო გეგმის თანამშრომლობის პრიორიტეტების 

განსაზღვრასთან დაკავშირებით.  

მიმდინარეობს აქტიური საინფორმაციო ღონისძიებები ევროკავშირის დახმარების 

პროგრამებში მონაწილეობის პროცედურების შესახებ, როგორც სახელმწიფო 

სტრუქტურების, ასევე არასამთავრობო ორგანიზაციების აქტიური ჩართულობით. 

8.3 სტრატეგიული კომუნიკაცია 

წარმატებით მიმდინარეობს ევროინტეგრაციის საკითხთა კომუნიკაციისა და ინფორმაციის 

შესახებ სტრატეგიის 2016 წლის სამოქმედო გეგმის განხორციელება, რომლის ფარგლებში 

გამოიცა ორი საინფორმაციო - ანალიტიკური ჟურნალი ,,საქართველოს ევროპული გზა’’, 

გაიმართა მე-13 ბათუმის საერთაშორისო კონფერენცია - ,,საქართველოს ევროპული გზა’’, 

ასევე, ჩატარდა ნატოსა და ევროპის კვირეულები. 

8.4 სამოქალაქო საზოგადოებასთან თანამშრომლობა 

2016 წლის იანვარ-ივნისში, საქართველოს მთავრობასა და „აღმოსავლეთ პარტნიორობის“ 

სამოქალაქო საზოგადოების ფორუმის საქართველოს ეროვნულ პლატფორმას შორის 

გაფორმებული თანამშრომლობის მემორანდუმის ფარგლებში, გაიმართა სამი სექტორული 

შეხვედრა  სოფლის მეურნეობის, გარემოს დაცვისა და განათლების საკითხებზე. 

აქტიურად მიმდინარეობს თანამშრომლობა ფონდი „ღია საზოგადოება საქართველოს“ 

ექსპერტთა ჯგუფთან, რომელიც პროექტ „საქართველოს ხელისუფლების 

ანგარიშვალდებულების გაზრდა საქართველო-ევროკავშირის ასოცირების ხელშეკრულების  

შესრულების მონიტორინგის გზით“ ფარგლებში ახორციელებს ასოცირების  შეთანხმებისა 

და დღის წესრიგის განხორციელების მონიტორინგს თემატური მიმართულებით. 

2016 წლის ივნისში, ქ. თბილისში, ასოცირების შესახებ შეთანხმებით გათვალისწინებული 

ევროკავშირი-საქართველოს სამოქალაქო საზოგადოების პლატფორმის  დამფუძნებელი 

შეხვედრა გაიმართა. 


